ქალაქ თბილისის საკრებულო

გადაწყვეტილება N 4-32

2006 წლის 29 დეკემბერი

გარე რეკლამის გავრცელების რეგულირების შესახებ

“ადგილობრივი თვითმმართველობის შესახებ” საქართველოს ორგანული კანონის  მე-16 მუხლის მე-2 პუნქტის “ლ” ქვეპუნქტისა, 22-ე მუხლის პირველი პუნქტის “რ” ქვეპუნქტის, “საქართველოს დედაქალაქის – თბილისის შესახებ” საქართველოს კანონის 91 მუხლის მე-2 პუნქტის “ლ” ქვეპუნქტის, აგრეთვე “რეკლამის შესახებ” საქართველოს კანონის მე-6 მუხლისა და 21-ე მუხლის მე-2 პუნქტის შესაბამისად ქ. თბილისის საკრებულომ გადაწყვიტა:


მუხლი 1. 

ქ. თბილისში, სახელმწიფო ან ადგილობრივი საკუთრების მიწაზე, ასევე ადგილობრივ საკუთრებაში არსებულ სხვა ობიექტებზე გარე რეკლამის განთავსება განხორციელდეს ქ. თბილისის მთავრობის დადგენილების საფუძველზე ქალაქ თბილისის მერიასთან შესაბამისი ხელშეკრულების გაფორმების გზით.

 
მუხლი 2.  

1.  ხელშეკრულება უნდა შეიცავდეს:

ა) ფიზიკური ან იურიდიული პირის მიერ (შემდგომში - პირი) გარე რეკლამის განთავსებისათვის გადასახდელი თანხის ოდენობას, გადახდის ვადასა და წესს;

ბ) ხელშეკრულების მოქმედების ვადას;

გ) კონკრეტული ურთიერთობებიდან გამომდინარე დადგენილ სხვა პირობებს;

დ) ხელშეკრულების მოშლის პირობებსა და მხარეთა შესაბამის ვალდებულებებს;

ე) კანონმდებლობით გათვალისწინებულ სხვა მონაცემებს.

2.  ამ მუხლის პირველი პუნქტის მიხედვით გაფორმებული ხელშეკრულება არ განაპირობებს მიწის ან სხვა უძრავი ქონების მესაკუთრის შეცვლას და არ ანიჭებს პირს გარე რეკლამის განთავსებასთან დაკავშირებულ ღონისძიებათა გარდა სხვა ქმედებათა განხორციელების უფლებამოსილებას.

მუხლი 3. 

            1. პირის მიერ ახალი სარეკლამო საშუალების განთავსებისათვის გადასახდელი თანხის ოდენობა განისაზღვრება საქართველოს კანონმდებლობით დადგენილი წესით. (29.10.2007 N11–58)
2. ამ გადაწყვეტილების ამოქმედების მომენტისათვის ქ. თბილისის ტერიტორიაზე განთავსებული გარე სარეკლამო საშუალებების მესაკუთრეების მიერ ქ. თბილისის მერიისათვის გადასახდელი საზღაურის ოდენობად განისაზღვროს კონკრეტულ ადგილებზე რეკლამის განთავსებიდან მიღებული შემოსავლების 15%.

3. იმ შემთხვევაში თუ სარეკლამო საშუალება ცარიელია ან მასზე განთავსებულია რეკლამის გამავრცელებლის რეკლამა ან ნებისმიერი სხვა ინფორმაცია, რეკლამის გამავრცელებელმა ქ. თბილისის ბიუჯეტში უნდა გადაიხადოს კონკრეტულ ადგილზე რეკლამის განთავსების თაობაზე ბოლო ხელშეკრულებით მიღებული შემოსავლების 15%. 

მუხლი 4. 

1. ხელშეკრულების მოქმედების მაქსიმალური ვადაა 4 წელი.

2. ხელშეკრულების ვადის გასვლის შემდგომ, იმ შემთხვევაში თუ არ მოხდა მისი გაგრძელება, ქ. თბილისის მერიის მოთხოვნის საფუძველზე, პირი ვალდებულია საკუთარი სახსრებით განახორციელოს გარე რეკლამის დემონტაჟი თუ ხელშეკრულებით ან პირისა და ქ. თბილისის მერიის შემდგომი ურთიერთშეთანხმებით სხვა რამ არ არის გათვალისწინებული.

მუხლი 5.

 პირები, რომლებსაც ამ გადაწყვეტილების ამოქმედების მომენტისათვის განთავსებული აქვთ გარე რეკლამა, ვალდებულნი არიან ქ. თბილისის მერიასთან გააფორმონ ამ გადაწყვეტილებით გათვალისწინებული შესაბამისი ხელშეკრულება 2 თვის ვადაში გადაწყვეტილების ძალაში შესვლიდან. 

მუხლი 6. 

1. პირებს, რომელთა საკუთრებაში არსებული სარეკლამო საშუალებები განთავსებულია ამ გადაწყვეტილების პირველ მუხლში მითითებულ ობიექტებზე და რომელთაც ამავე გადაწყვეტილების მე-5 მუხლში მითითებული ვადის გასვლის შემდგომ არ ექნებათ ქალაქ თბილისის მერიასთან გაფორმებული შესაბამისი ხელშეკრულება, მოქმედი კანონმდებლობის შესაბამისად, დაეკისრებათ სარეკლამო საშუალების საკუთარი სახსრებით დემონტაჟის ვალდებულება.

2. ამ გადაწყვეტილებით გათვალისწინებული ხელშეკრულების პირობების არსებითად დარღვევის შემთხვევაში (გარე რეკლამის საზღაურის გადაუხდელობა და სხვ.), სარეკლამო საშუალების მესაკუთრეს დაეკისრება სარეკლამო საშუალების საკუთარი სახსრებით დემონტაჟის ვალდებულება.

მუხლი 7. 

1. ქალაქ თბილისის მთავრობამ შეისწავლოს ქალაქ თბილისში გარე რეკლამის განთავსების პოტენციალი და შესაძლებლობის არსებობის  შემთხვევაში, ახალი სარეკლამო საშუალებების (არსებული სარეკლამო საშუალებების გარდა) განთავსების უფლების მინიჭება მოახდინოს კონკურსის ან აუქციონის საშუალებით, გამარჯვებულთან ამ გადაწყვეტილებაში მითითებული ხელშეკრულების გაფორმებით.

2. ქალაქ თბილისის მთავრობამ უზრუნველყოს ამ მუხლის პირველ პუნქტში მითითებული კონკურსის ან აუქციონის პირობების შემუშავება და დამტკიცება.

მუხლი 8. (22.01.2007 N1–9)
ქ. თბილისის მერიამ უზრუნველყოს:

ა) ხელშეკრულების ფორმის დამტკიცება;

ბ) ხელშეკრულების ხელმოწერისათვის უფლებამოსილი პირის განსაზღვრა;

გ) ქ. თბილისის მერიის შესაბამისი ორგანოს განსაზღვრა, რომელიც უზრუნველყოფს განცხადებების განხილვას, ქ. თბილისის მთავრობისათვის წარდგენას, ხელშეკრულების გაფორმებასა და მისი შესრულების კონტროლს.

დ) კანონის შესაბამისად გარე რეკლამის გავრცელების გეგმის შემუშავება და დასამტკიცებლად ქ. თბილისის საკრებულოსათვის წარდგენა.

მუხლი 81.(22.01.2007 N1–9)
ეს გადაწყვეტილება არ ვრცელდება კერძო საკუთრებაში არსებულ მიწაზე და ობიექტებზე განთავსებულ გარე სარეკლამო საშუალებებზე.
მუხლი 9.

ამ გადაწყვეტილების ამოქმედებისთანავე ძალადაკარგულად გამოცხადდეს:

ა) “ქ. თბილისის ტერიტორიაზე ადგილობრივი თვითმმართველობის (მმართველობის) ორგანოების განკარგვაში არსებული უძრავი ნივთების (ადგილობრივი საკუთრების) გამოყენებით გარე რეკლამის (სარეკლამო საშუალების) განთავსების წესის შესახებ” ქ. თბილისის საკრებულოს 2002 წლის 8 მაისის N5-2 გადწყვეტილება;

ბ) “ქ. თბილისის ტერიტორიაზე მოქმედი რეკლამის გადასახადის განაკვეთში ცვლილებების შეტანის შესახებ” ქ. თბილისის საკრებულოს 2000 წლის 20 დეკემბრის N15-3 გადაწყვეტილება;

გ) “ქალაქ თბილისის ტერიტორიაზე გარე რეკლამის გავრცელების გეგმის შესახებ” ქ. თბილისის საკრებულოს 2002 წლის 29 მაისის N6-1 გადაწყვეტილება;

დ) “ადგილობრივი მოსაკრებლების გადახდის წესისა და გარე ვაჭრობის ნებართვისათვის მოსაკრებლის განაკვეთების შესახებ” ქ. თბილისის საკრებულოს 1999 წლის 16 ივნისის N17-2 გადაწყვეტილებით დამტკიცებული “გარე რეკლამის გავრცელების ნებართვისათვის მოსაკრებლის გამოანგარიშებისა და გადახდის წესი. (22.01.2007 N1–9)
მუხლი 10. 

გადაწყვეტილება ძალაშია გამოქვეყნებისთანავე “ნორმატიული აქტების შესახებ” საქართველოს კანონის 44-ე მუხლის პირველი პუნქტის შესაბამისად.

საკრებულოს თავმჯდომარე                            ზაზა ბეგაშვილი
საკრებულოს მდივანი                                       თემურ ქურხული
